
 
 

SREBRENICA 
 

Ovo je jedna od ukupno trinaest razglednica gradova koja daje vrlo kratak pregled grada. Predstavljene informacije nisu iscrpne niti je moguće u 
cijelosti obuhvatiti raznolikost iskustava, perspektive i društvene identitete stanovništva u bilo kojem od ovih gradova. Izjave o političkim 
činjenicama nemaju namjeru preferirati jedno viđenje tih činjenica u odnosu na druge niti nam je namjera ulaziti u političke razlike u pogledu 
osjetljivih institucionalnih aranžmana u zemlji. Političke su stranke kategorizirane prema lokalnim bazama birača, premda se neke stranke s 
izrazito jednonacionalnim biračkim tijelom također protive onome što vide kao dominantne oblike etnopolitike. Nadalje, popis stanovništva iz 
1991. godine pojedincima nije dao izbor u pogledu izjašnjavanja, već su njegove kategorije pojedince smještale u etničke i vjerske identitete; 
kategorije također nisu dozvoljavale izjašnjavanje pojedinaca ili porodica iz miješanih brakova, što čitatelj također treba imati na umu. Pored toga, 
segment koji obuhvata “glasove” građana nije filtriran niti je odobren. On je predstavljen tek kao odraz lokalnih perspektiva koje su istakli pojedinci 
koji su učestvovali u nekom od događaja tokom ovog istraživanja. Na koncu, ovaj projekt podrazumijeva dugoročni angažman s ljudima u ovim 
gradovima i mi ćemo se vraćati tamo kako bismo ispitali stajališta strana zainteresiranih za daljnje učešće u aktivnostima pomirenja i izgradnji 
povjerenja. Za više informacija o projektu i rezultatima istraživanja posjetite našu internetsku stranicu: Religion and Ethics in the Making of War 
and Peace i Faktori pomirenja i izgradnja povjerenja (na službenim jezicima u BiH). 

 
Srebrenica je smještena u istočnom dijelu BiH, u entitetu Republika Srpska. Prema popisu stanovništva iz 2013. godine, ova 
općina je imala 15.242 stanovnika. Od 1991. godine, grad je izgubio više od polovine stanovništva, koje je u to vrijeme 
brojalo 36.666. Smanjenje populacije se u velikoj mjeri može pripisati ratu 1990-ih, a Međunarodni krivični tribunal za 
bivšu Jugoslaviju je zločine koji su se desili ovdje opisao kao genocid, navodeći sljedeće:  “…tokom sukoba 1992–95. godine, 
ova enklava, koja je bila utočište za hiljade bosanskih Muslimana iz okolnih područja, najvećim je dijelom bila pod kontrolom Armije 
BiH. U razdoblju od nekoliko godina, bosanski Srbi su držali ovu enklavu pod opsadom, često je granatirajući, dok su bosanske 
snage koje su djelovale unutar enklave napadale okolna srpska sela. Tribunal je utvrdio da su snage bosanskih Muslimana, između 
juna 1992. i marta 1993. godine zarobile određen broj Srba, koje su zatvorili u policijsku stanicu u Srebrenici i objekat iza zgrade 
Općine. Bili su podvrgnuti okrutnom postupanju, a, u nekim slučajevima, bivali su na smrt pretučeni ili ubijani. Srebrenica je 1993. 
godine proglašena “sigurnim područjem”, demilitariziranom zonom pod zaštitom UNPROFOR-a. U julu 1995. godine Srebrenicu su 
zauzele srpske snage. U danima nakon zauzimanja, pripadnici vojske bosanskih Srba i policije proveli su plan u okviru kojeg su ubili 
preko 7.000 muškaraca i dječaka, a žene i djecu protjerali iz enklave. Tribunal je presudio da su masovna ubijanja bosanskih 
Muslimana, muškaraca i dječaka iz Srebrenice, predstavljala genocid”,1 za koje je ratni politički lider Republike Srpske 
proglašen krivim pred MKSJ.2 

Prije rata, nacionalni sastav Srebrenice činili su uglavnom Muslimani (75% stanovništva) i Srbi (23%), sa svega 2% pripadnika 
drugih nacionalnosti. Srebrenica je danas etnički izbalansiran grad. Većina poslijeratnih načelnika Srebrenice bili su Bošnjaci, 
a mjesta u općinskoj skupštini uglavnom su ravnomjerno raspoređena između stranaka s bošnjačkim i srpskim biračkim 
tijelom (nakon općinskih izbora 2012. godine, 7 poslaničkih mjesta u skupštini držali su predstavnici koalicije SDA i Stranke 
za BiH, 6 SNSD, 3 SDS, po dva SDP i SBB i po jedno poslaničko mjesto DNS i SNS-DP).   

Zbog nedavnog rata i genocida, najčešće se zaboravlja da je Srebrenica bila poznata po svojoj bogatoj historiji i kulturnom 
naslijeđu (značaj ovoga grada za Bosnu u srednjem vijeku inspirirao je Katoličku crkvu da po ovom gradu nazove jednu od 
svojih centralnih institucija – Franjevačka provincija Bosna srebrena), svojim prirodnim resursima (rudnici, voda) i 
razvijenoj lokalnoj privredi. Privreda je razorena tokom i nakon rata 1990-ih. Prema podacima iz 2013. godine, stopa 
nezaposlenosti u Srebrenici iznosila je 41,43 % (41. mjesto u BiH), a prosječna neto plaća 781 KM (47. mjesto u BiH). 
Bruto domaći proizvod po glavi stanovnika je među najnižim od svih općina u zemlji, sa svega 2.287 BAM (122. mjesto).3 
Bogatstvo prirodnim resursima pruža osnovu za privredne i turističke aktivnosti u Srebrenici. Strateški cilj općine je 
oživjeti nekadašnje privredno okruženje kroz razvoj poslovnog okruženja koje će poticati ulaganja, proizvodnju i 
poduzetništvo.  
                                            
1 MKSJ: Premošćavanje jaza u Srebrenici [Bridging the Gap in Srebrenica, Bosnia and Herzegovina]. Dostupno na: 
http://www.icty.org/en/outreach/bridging-the-gap-with-local-communities/srebrenica    
2 Sažetak presude sa suđenja Radovanu Karadžiću, dostupan na: 
http://www.icty.org/x/cases/karadzic/tjug/en/160324_judgement_summary.pdf 
3 Dostupno na stranici www.mojemjesto.ba. 



 
 

 

 

Kada je riječ o odnosu građana prema pomirenju, ljudi u Srebrenici razmišljaju slično kao i većina građana u BiH s vrlo 
sličnim prioritetima. U istraživanju provedenom 2013. godine, velika većina ispitanika podržavala je društveno-kulturne i 
obrazovne programe usmjerene na razbijanje predrasuda i uklanjanje prepreka zajedničkom životu (v. grafikon na desnoj 
strani).  

 

 GLASOVI IZ SREBRENICE4: Građani Srebrenice osjećaju teško breme proteklog rata u svom svakodnevnom 
životu. Pored toga, grad je privredno izuzetno slab, što predstavlja glavnu brigu njegovih stanovnika. Građani smatraju da 
nemaju pristup ni onim poslovima 
koji su dostupni, naglašavajući da 
su ta mjesta popunjena političkim 
linijama te da ljudi koji rade u 
Srebrenici uglavnom žive u 
susjednim gradovima. Breme 
prošlosti donosi dnevnopolitičke 
svađe, kojima su građani 
prezasićeni. Smatraju da se većina 
odluka koje se tiču Srebrenice 
donose u Banjoj Luci ili Sarajevu 
ili između ta dva grada, dok se 
malo pažnje posvećuje 
potrebama i glasovima građana 
Srebrenice. Na našim sastancima 
i Bošnjaci i Srbi su bili jednoglasni 
u tome da se odluke koje se tiču 
Srebrenice trebaju donositi uz 
učešće njezinih građana, a ne na nivou najviših političkih institucija.  

  

                                            
4 Ovaj dio predstavlja sažetak ključnih tačaka istaknutih tokom fokus-grupa i javnih događaja u Srebrenici.  


